REZIME RADA

Kompjuterizovana tomografija (CT) doživjela je veliku ekspanziju u posljednjih nekoliko godina. Zahvaljujući tehničkim poboljšanjima otvaraju se mogućnosti za razvijanje novih dijagnostičkih metoda, pa se nakon stidljivog početka i CT-pregleda glave, danas govori o 3D CT-kolonoskopiji i kardiološkim pretragama. Od vremena kada je za dobijanje jed​nog sloja bilo potrebno nekoliko minuta, danas govorimo u višeslojnim CT-skenerima koji mogu napraviti snimak cijelog tijela u samo nekoliko sekundi.

Novu renesansu CT-skeneri su doživjeli razvojem i upotrebom hibridnih aparata – SPECT-CT i PET-CT. Pogodnosti dijagnostike nuklearne medicine kombinovane su s mogućnostima kompjuterizovane tomografije. Ovo je prvi put da radiologija i nuklearna medicina tako blisko sarađuju. Doza zračenja jeste veća, ali je dijagnostička slika potpu​nija. Zbog visoke cijene pregleda i otežane nabavke radionuklida broj ovakvih studija u svijetu je još uvijek mali.

Radiologija nije nikada bila ovako elegantna. Međutim, sve ove pogodnosti dolaze uz visoku cijenu. Doze koje se dobijaju kod CT-pretraga nisu zanemarive i često mogu izno​siti i nekoliko desetina milisiverta. Rizik je, na prvi pogled, mali, ali moramo uzeti u ob​zir da se godišnje u svijetu pregleda nekoliko stotina miliona ljudi, pa je broj induciranih malignih oboljenja veliki.

Ipak, dobrih strana je više. CT-aparat je nezamjenjiv dijagnostički alat koji iz dana u dan pomaže spašavanju velikog broja života u cijelom svijetu. Međutim, na rizike treba uvi​jek podsjećati. Modernizacijom opreme povećava se brzina snimanja, pa je sve veći broj pacijenata koji obavljaju CT-preglede. Postoji opasnost da će u skoroj budućnosti snima​nje na CT-aparatu postati obična rutina. Odgovarajuća edukacija osoblja koje upućuje na CT-pregled je od velikog značaja. 

Ovaj magistarski rad daje kratak pregled osnovnih dozimetrijskih veličina i jedinica koje se koriste u fizici jonizujućeg zračenja, kao i njihov međusobni odnos. Date su osnove djelovanja jonizujućeg zračenja na žive organizme, te veličine i jedinice koje se koriste za objašnjavanje tih efekata.

Dat je kratki opis rada CT-skenera, pregled njihovog historijskog razvoja, te su opisane specijalne dozimetrijske veličine koje se koriste u kompjuterizovanoj tomografiji. Jedan od razmatranih problema je i prelazak sa specijalnih fizikalnih veličina na efektivnu dozu koja omogućava kvantifikaciju rizika i poređenje s ostalim modalitetima u dijagnostičkoj radiologiji.

Za razliku od nuklearne medicine, dijagnostička radiologija omogućava stalnu optimiza​ciju rada, odnosno, smanjenje doze potrebne za dobijanje određene dijagnostičke infor​macije. Optimizacija je jako značajna u kompjuterizovanoj tomografiji iz više razloga. Prvi je činjenica da su doze visoke, te ih je nužno smanjiti bez gubitka dijagnostičke in​formacije. Drugi je svakako problem svih digitalnih tehnika – velike doze znače kvalite​tniji snimak, što je zamka za neiskusne.

Kao osnova za optimizaciju rad je dao analizu trenutnog stanja u CT-dijagnostici s as​pekta dozimetrije. Pored dozimetrijskih mjerenja na 3 CT-aparata na Kliničkom centru Univerziteta Sarajevo, dat je broj pregleda po dijelovima tijela na svakom od aparata. Najpouzdanija metoda smanjenja doze bez gubitka dijagnostičke informacije je korištenje automatskog sistema za smanjenje doze, pa su u radu predstavljeni su rezultati dozime​trije s i bez korištenja ovog sistema.

Opći zaključak bi bio da kompjuterizovanu tomografiju treba koristiti razumno. Opravdanost upotrebe jonizujućeg zračenja na ovaj način je najvažnija. To se može osigurati praćenjem odgovarajućih uputa za naručivanje pregleda. Dozimetrijske probleme, kao što je neželjeno izlaganje zračenju, mora rješavati kvalifikovani ekspert, odnosno, medicinski fizičar. U optimizaciji moraju učestvovati svi uključeni u proces dijagnostike: radiolog, radiološki tehničar i medicinski fizičar.

